
制五十首

【內殿承制桑逵可左監門衛將軍致仕制】

敕具官桑逵：夫少也用其力，老也優其秩，在予推恩之意固亦仁矣，於汝克終之善豈不

美哉！況爾方置朝行，又升環列。歸安汝壽，服此新命。可。

【駕部員外郎致仕席夷甫男汝賢可將作監主簿制】

敕具官席夷甫男汝賢：夫力強而仕，老至而休，還其官政於君，傳其家事於子。士之美

行，不亦榮哉！在爾承之，宜勤以孝。惟善事父，乃能事君。可。

【內殿崇班柴貽坦可內殿承制制】

敕具官柴貽坦：自列朝班，克勤官次。用有司之常典，因滿歲以當遷。往服新恩，益思

後效。可。

【福州寧德縣令孫知古可太子中舍致仕制】

敕具官孫知古：禮於老者尚不責其筋力，而況蒞官行法，非強而敏者莫能焉。士之老而

還政者，不惟示國之優恩，亦自愛其身者，得以遂其安養也。矧加寵命，豈不榮哉！可。

【前太常寺奉禮郎司馬旦前將作監主簿司馬光前秘書省校書郎黃元規丁憂服闋復舊官制】

敕司馬旦等：先王制禮之中，不使賢者過而愚者不及。故三年之喪，謂之通制者，人皆

所共行焉。惟立身事君，用顯親揚名之節，則必賢者勉焉而可至。此孝之大者也，爾其

思之。可。

【比部員外郎知眉州馮平轉虞部員外郎太常博士知秀州嘉興縣胡昉轉秘書承制〈並磨勘

改官〉】

敕具官馮平等：朕頃因考績之文，增以薦材之法。夫累日月以敘進，則患賢愚之不分；

因舉類而觀能，則慮奔趨而求譽。知人選士，其難若此。惟材茂而業廣，既久而自彰者，

不亦優哉！爾宜不懈其勤，以求諸己。可。

【東頭供奉官鍾懷德可內殿崇班制】

敕具官鍾懷德：臨於筦榷，頗服勤勞。因茲會課之來，宜舉敘遷之例。升之朝序，勉荷

寵章。可。

【東頭供奉官夏惟慶可內殿崇班制】

敕具官夏惟慶：爵祿，王者所以厲世磨鈍之具，非徒為進者積日之資也。爾考績有司，

例當遷秩。升於朝序，可謂寵榮。惟材與能，在爾自力。可。

【進納人空名誥海詞】

敕某人等：官者所以治人，而非以假人之器也。朕閔西人之勞，而欲紓其乏。有出其私

以佐吾之用者，是亦有益於吾民。俾命於官，所以示勸。爾其往矣，服我茂恩。可。

【三班借職崔瑾可換縣尉制】

敕具官崔瑾：夫器人之材術者，無施而不宜，其次用其所長，而各盡其善。今爾厭夫武

吏之不足為，而思自擇以奮厥效。從爾之請，必有可觀。可。

【太子中允通判秦州馮誥可太常丞制】

敕具官馮誥：西鄙用師久矣，而未見成功。然凡從事於兵間者，微勞小善，未嘗不錄，

而稍為久次，已曰滯材。夫材者必能集吾事，賞者所以圖厥功。吾無愛焉，以觀汝效。

可。

【文學李長卿可長史制】

敕具官李長卿：文學、長史，皆無職事，而有秩俸。吾設科以待天下之士而官其才者，

其不中於有司者，猶祿其終身。吾於養士之仁至矣，汝其知之。可。

【著作佐郎張去惑可秘書丞制】

敕具官張去惑：國家設官之法，患乎巧偽幹譽者之難止。故考績之格，三載而一例遷，

所以使沉實守正之人得以自進。及其弊也，庸人希累日之賞，而賢者不能自別。故又增

舊法，稍欲因舉類而求能者焉。推爾之材，世所稱美。夫累日而遷非爾誌，幹譽而進不

可為。惟思厥中，務廣其業。可。

【任若拙牛文渥等改官制】

敕具官任若拙等：朕閔夫士有少而執經、老不及祿者，其勤可嘉，不可以棄。故皆登於

仕，以榮厥躬。歲月久焉，又增以秩。吾之不忘於爾也厚矣。往其勉哉。可。

【殿中丞通判延州高良夫可國子博士制】

敕具官高良夫：邊鄙之事，不徒衽金革而當矢石，至於撫民人，平政賦，凡關決於兵間

者，不亦勞乎！惟爾之材，久於其事。今三載考績，而例當進秩，乃為常典。況爾有勞，

宜推茂恩，以旌能吏。可。

【前司門員外郎樂許國殿中丞路綸李仲宣丁憂服闋復舊官制】

敕樂許國等：夫生事而死祭，苴麻哭泣之禮，二十七月而後止，孝子之服於其親也足矣。

奉其遺體，立身揚名，而施於有政，孝子之忠於事君也。吾欲觀爾之能焉。勉膺新恩，

無怠其志。可。

【內殿崇班劉顯可內殿丞制制】

敕具官劉顯：以爾習知河事，二十餘年，既久而勤，有勞可錄。宜增榮秩，以示褒嘉。

無易其官，俾終厥效。可。

【澤州推官李泰可大理寺丞制】

敕具官李泰：誦習之學，患乎專固少通而難施於事。爾由學《禮》以登仕，而蒞官行法，

能使薦者稱之為材。是亦可嘉，宜推寵命。可。

【大理寺丞知钜野縣孟皆可太子中舍制】

敕具官孟皆：夫執經之士，不徒誦其文，而必知其義。一縣之政，有土與民，用爾所通

之經，求其治人之術。苟有善聞，豈無褒榮？勉服新恩，以率爾職。可。

【陳曙李方改官制】

敕具官陳曙等：朕向以州縣之間，備盜不謹，而官吏畏怯，擒捕失時。雖置於刑，以警

不職，而思得材武之士，旌其功伐，以廣勸能。爾於茲時，以捷來上。霈然推賞，朕所

樂焉。服我新恩，益勤後效。可。

【駙馬都尉柴宗慶可贈中書令制】

敕具官柴宗慶：夫爵祿，王者所以賞功懋德之器。古之聰明材智之士，處乎崇高，猶或

顛覆。爾以名臣之家，為國近戚。惟富與貴，享茲兼美。乃能守而不失，克保厥終。蓋

朕思廣孝愛之心，務推仁恩之厚而致也。夫生而寵之以位，則歿也不可不榮其終。在乎

朕心，既所嗟閔；考之國典，則有彝章。魂而有知，膺此休命。可。

【前觀察支使試大理司直張德熙懷州防禦判官試大理司直倪俊並可檢校水部員外郎制】

敕具官張德熙等：士之在乎下位，其有所稱道者，吾無不擢其材而用之。其積日累久而

未聞於予者，猶有兼試、檢校、階勳之次而敘升之，所以念勞也。況郊祀之禮，慶賜所

均。宜有茂恩，以彰寵典。可。

【永興軍節度推官董士廉可著作佐郎制】

敕具官董士廉：自古奇偉之士，因時立功而名在竹帛者，率皆不以細文常行責其備。蓋

於其大者，人有所不能而能者焉。惟爾少而好奇，不徇小節，喜從兵事，思奮其材。今

積久錄勞，蓋從請者。若夫異賞，待爾有為。可。

【潭州錄事參軍楊令聞可太子中舍致仕制】

敕具官楊令聞：向因疾病，自請退休。少有間焉，復思從政。今其決矣，可以止哉。俾

升朝序之榮，以為歸老之美。可。

【權保安軍判官王溫恭可知延州延水縣制】

敕具官王溫恭：自西鄙用兵，而智謀材敏之士奮然而爭出者，非唯吾爵賞是利，蓋士之

負其能者，亦欲因時而有立焉。百里之縣，有民與土，課田而實軍備，平政以懷邊人，

亦足有為，將觀汝效。可。

【平陽郡王允升第二十二女趙氏可某縣主制】

敕：王者之以孝治天下也，必先仁其九族，然後刑於四海。故具官允升女趙氏，幼而淑

美，將及有行。沐邑之封，蓋稽舊典。其勤女訓，往宜汝家。可。

【入內內侍省內東頭供奉官李允恭可內殿承制制】

敕具官李允恭：昨者亡命之卒攻劫京西，而吏不能捕，煩吾出兵。爾稱我使令，克奮厥

效。錄勞第賞，宜有及焉。升爾於朝，往膺寵命。可。

【真州推官陳則可大理寺丞制】

敕具官陳則：朕撫有萬邦，以官多士。而材能廉善之跡，苟有聞於予德者，必皆進而用

之。而申以賞罰之文，懼乎言者之不信。今爾之善，屢有以聞。勉爾之勤，克廣其業。

無使言者，幹予之罰。可。

【內殿崇班郝質可內殿承制制】

敕具官郝質：夫被甲馳馬，出而與敵周旋於原野；搴旗斬馘，歸而與士卒數俘獲於軍中；

量功較計，蒙褒被寵，進而受賞於朝廷。此將帥之事也，豈不榮且樂哉！戰之功有大小，

國之賞有重輕。膺此茂恩，更期後效。可。

【龍衛指揮使亓贇拱聖指揮使胡元並可內殿承制制】

敕具官亓贇等：朕之勁兵銳將戍於邊者不可勝數，惟爾能以武勇出乎其間。方吾思得猛

士之時，吾之大臣以爾來上，高爵厚祿為爾等而設也。往其勉矣，吾將觀汝之能。可。

【殿中丞崔愈可國子博士制】

敕具官崔愈：博士，古經師之職也。爾由明經登仕而居是官，於爾之志，豈不榮哉！夫

經者，聖人之遺法也。其臨民蒞政、治身之道備矣，雖未能施之於國，子其率而行於厥

躬。可。

【錄事參軍張垂象登州文登縣令蓋巨源並可太子中舍致仕制】

敕具官張垂象等：致仕，士之克終之美節也。故吏部之格，吏賕無重輕，皆不得與乎斯

命，所以勸廉士而重乎歸老之榮也。爾等為吏二十餘年，而能獲還政之名以歸。宜推褒

恩，以寵田里。可。

【右侍禁田延昭可右內率府率制】

敕具官田延昭：爾之子況，乃吾侍從之臣，既不得去吾而從汝，而念汝之老，思得來歸。

朕亦嘉汝世陷虜中，能識忠義，自投歸國，致子顯榮。宜有嘉褒，以旌美節。服茲休命，

慰子孝心。可。

【三司前行胡敏可許州長史制】

敕胡敏：陳力蒞事，積有歲年。自知不能，以疾而止。俾列州佐，以榮厥終。可。

【前將作監主簿張盛丁憂服闋復舊官制】

敕張盛：爾幼未任事而已命於官，蓋承其祖父之遺業。長而宜思有立，以顯其親。惟學

可以成人，爾其勉而無怠。可。

【大理寺丞王諄轉左讚善大夫讚善大夫王若谷轉殿中丞著作佐郎李望周輔並轉秘書丞制

〈並磨勘改官〉】

敕具官王若谷等：庶官之在位者，吾不能遍察其常行，而有司考第歲月，以為進退之法。

惟治之有聲者，吾未嘗遺，必有甄擢。予聞無壅，各勉所為。可。

【前漣水軍判官吳知幾可大理寺丞制】

敕具官吳知幾：士之飭躬勵行以勤厥官，未有不知於人者。知而薦之，吾亦無所遺焉。

惟爾之能，數有稱道。有司較最，於格當升。勉膺新恩，無廢其業。可。

【供備庫副使郭承緒可西京左藏庫副使制】

敕具官郭承緒：夫善訓卒者，少而愈精；善用兵者，寡可擊眾。一障之守，苟得其人，

推恩信以悅士心，明教習以修武備，捍城禦寇，其任豈輕？顧爾宣勞，頗勤歲月。今茲

考績，宜有寵章。爾其勉哉，思奮厥效。可。

【秦州觀察支使喬察可靜難軍節度推官知隴城縣制】

敕具官喬察：夫吏之不能稱職者，或謂數易使之然。今爾嘗佐於州，就臨屬縣，其上下

政令之便否，士風民俗之所安，皆所習知，可以為治。將觀汝績，無替其勤。可。

【吳守一改官制】

敕具官吳守一：夫文士之職有常守，而循敘進之科，至夫出類之材，尚有不次之用。況

夫武吏，有可以奮節立功之資，而當茲用武之時，其材易施，其效易著。歲月考課，是

為常格。膺茲新命，其往勉哉。可。

【沂州沂水縣主簿韓道可大理評事制】

敕具官韓道：自京以東，比苦多盜，而臨沂狂卒，一歲再變。汝以主簿領尉職，而能力

捕首惡，上功第二。凡真捕賊吏，後時而無所獲，與夫不獲而坐黜罰者，豈不愧於汝哉！

夫事無不能，惟不勉爾。以褒以勸，宜有寵恩。可。

【比部員外郎致仕張緯男允修可將作監主簿制】

敕具官張緯男允修：凡人之既老且病，而見其子之得祿，豈不榮哉！爾宜修身勵節，入

而思有以慰其親，出而思有以報於國。可。

【杜惟序可西上閤門使福州刺史知涇州制】

敕具官杜惟序：西鄙用兵，五六歲矣。凡是中外文武之吏，其材勇而可任者，無不簡在

於予心。苟思得人，則擇而用。惟爾久習戎事，勤於北邊，素有能稱，熟於朕聽。涇原

重地，當賊之衝。督視兵師，兼撫其俗，惟爾為可。往其勉哉。佩茲新恩，以觀厥效。

可。

【左藏庫使涇原鈐轄王從政可西上閤門使益州鈐轄制】

敕具官王從政：西蜀之人，性本輕悍，易搖以事，動輒驚搔。而禦寇捍城，兵任尤重。

夫馭兵之法，威主於肅，令一則威明；恩患乎私，信著則恩浹。使士卒和而武備謹，則

軍有善政，民無奸心，此惟材者能之。而爾久習兵戎，嘗委邊寄，克堪茲任，往服訓詞。

可。

【大理寺丞王陶轉殿中丞大理寺丞郭佑賢王正己並轉太子中舍制〈並磨勘改官〉】

敕具官王陶等：州縣之政，其文具矣，吏之良者能舉而行之，足以為治。故夫奉法守職、

積勞歲月而無過者，皆有進秩之資，所以褒勸而勉夫不及也。今爾之課，考於有司，膺

茲敘升，慎守厥位。可。

【試助教郭固可寧州軍事推官制】

敕具官郭固：自邊陲用兵，而天下遊談之士趨時蹈利者，吾非不知其濫，而未始怠焉者，

冀必有得於其間。惟爾之能，乃其素學。夫學有實者，詰之不窮，而推之可用。嘉汝施

設，精而有條，慮變適宜，將觀汝用。可。

【東頭供奉官李禹言可內殿崇班制】

敕具官李禹言：惟爾陳力效職，三十餘年，而後登於朝序。雖命官進秩，厥有常法，而

爾之積勞至此，不亦勤哉！夫得之惟艱，守之不可不慎。往膺明訓，服此寵章。可。

【禮院副禮直官王永可益州司戶參軍充職制】

敕王永：太常所上禮，皆祖宗之法，朝廷之儀。掌在有司，爾所當習，成書第賞，及下

不遺。往膺新恩，慎守爾職。可。

【太常寺太祝張觀可大理評事制】

敕具官張觀：有司上爾會課之書，考其日時，當得敘進。夫有勞必錄，其信不渝。惟勤

與能，不可不勉。可。

【故國子博士李克明可贈度支員外郎制】

敕：國家務以孝治，為人子者欲有所申於其父母，則其為請不可不從。故具官某，有子

德隆，克嗣其世，效官陳力，當得敘遷。而思以其榮報於罔極，合於經之以顯父母之義，

朕甚嘉之。魂而有知，膺此追命。可。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

